MINUTI  

KAMRA TAD-DEPUTATI

IL-ĦDAX-IL PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

LAQGĦA NRU. 18

It-Tnejn, 9 ta' Lulju, 2012.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fis-6:46 p.m. 

Skond artiklu 15 ta' l-Att Nru XVI ta' l-1997 dwar l-Awditur Ġenerali u l-Uffiċċju Nazzjonali tal-Verifika, il-Kumitat għadda biex jeleġġi Chairman.

L-Onor. Jason Azzopardi ppropona li l-Onor. Tonio Borg, Viċi Prim Ministru u Ministru tal-Affarijiet Barranin, ikun maħtur Chairman.

L-Onor. David Agius issekonda. 

Il-Kumitat qabel unanimament u l-Onor. Tonio Borg kien elett Chairman.

PREŻENTI

L-Onor. Jesmond Mugliett; l-Onor. Jason Azzopardi (Ministru għall-Kompetizzjoni Ġusta, Negozji Żgħar u l-Konsumaturi) (Membru nominat mill-Prim Ministru); l-Onor. David Agius (sostitut); u l-Onor. Joe Mizzi (Membru nominat mill-Kap tal-Oppożizzjoni) kienu preżenti. 

RIŻOLUZZJONI DWAR TRASFERIMENT TA’ PROPRJETÀ LILL-COMMUNITY CHEST FUND
Il-Ministru Jason Azzopardi, ressaq din ir-riżoluzzjoni: 

“Billi hija l-politika tal-Gvern li jippromwovi s-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta bi ħsiebu jagħti proprjetà lill-Community Chest Fund b’titlu ta’ ċens temporanju, il-proprjetà kif inhi deskritt aħjar fl-abbozz ta’ ftehim imqiegħed fuq il-Mejda tal-Kamra għaż-żmien ta’ 99 sena ċens u taħt il-kundizzjonijiet li jinsabu fl-istess abbozz;

U billi huwa maħsub fil-paragrafu (d) tas-subartikolu (1) tal-artikolu 3 tal-Kapitolu 268, Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferimenti fuq imsemmija jsiru skont riżoluzzjoni speċjali tal-Kamra tad-Deputati;

Għalhekk huwa b’dan riżolut illi:

Il-proprjetà li tinsab: Ex Sisters Quarters, Mtarfa

kif deskritt aħjar fl-abbozz tal-ftehim li jinsab fuq il-Mejda tal-Kamra tiġi mogħtija b’titlu ta’ ċens temporanju lill-Community Chest Fund għaż-żmien, għall-iskop u skont il-pattijiet u kundizzjonijiet imsemmija fl-istess abbozz.”.

Wara diskussjoni qasira ċ-Chairman għadda sabiex ipoġġi l-mistoqsija fuq ir-riżoluzzjoni u l-kuntratt.  Dawn għaddew b’mod unanimu u għalhekk, skond Kapitlu 268 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

RIŻOLUZZJONI DWAR TRASFERIMENT TA’ PROPRJETÀ LIL DIVERSI CLUBS U ASSOĊJAZZJONIJIET

Il-Ministru Jason Azzopardi, ressaq din ir-riżoluzzjoni: 

“Billi hija l-politika tal-Gvern li jippromwovi l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta bi ħsiebu jagħti proprjetajiet lil clubs u assoċjazzjonijiet b’titlu ta’ kera jew ċens temporanju, il-proprjetajiet kif inhuma deskritti aħjar fl-abbozzi ta’ ftehim imqiegħda fuq il-Mejda tal-Kamra għaż-żmien, bil-kera jew ċens, u taħt il-kundizzjonijiet li jinsabu fl-istess abbozzi;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitolu 268, Att dwar it-Trasferiment ta’ Artijiet tal-Gvern, li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferimenti fuq imsemmija jsiru skont riżoluzzjoni speċjali tal-Kamra tad-Deputati;

Għalhekk huwa b’dan riżolut illi:

Il-proprjetajiet li jinsabu:

1. Strutturi f’Pembroke (Malta Red Cross)

2. Dar “Osanna Pia” Triq Imrabat, Sliema (Patrijiet Sależjani)

3. Store fi Triq it-Tiġrija, Marsa (Għaqda Festi Esterni Ssma. Trinità Marsa A.D. 1975)

4. 74 Flat 1 & 74A Triq Melita, Valletta (Diabetes Association)
5. Structures fi Triq Għar Bittija, Dingli (Għaqda Filantropika Talent, Dingli)

6. Shelters fi Triq il-Kbira, Qormi (Soċjetà Pinto Qormi)

7. Shelters f’Misraħ tal-Knisja, Luqa (Banda Sant Andrija, Luqa)

8. Shelters fi Triq il-Kbira, Luqa (Banda Unjoni, Luqa)

9. Għalqa “tal-Qasab”, B’Kara (Iklin Scouts Group)

10. Site and structures fi Triq il-Ferrovija, Hamrun (1st Hamrun Scouts)

11. Art fi Triq Hamet, Xagħra, Għawdex (Xagħra Scout Group)

12. Art u strutturi f’Pembroke (Boys Scouts and Girl Guides North District)

13. Fond f’Bieb Notre Dame Floriana (Bonsai Cultural Group)

kif deskritti aħjar fl-abbozzi tal-ftehim li jinsabu fuq il-Mejda tal-Kamra jiġu mogħtija b’titlu ta’ kera jew ċens temporanju lill-clubs u assoċjazzjonijiet, imsemmija għaż-żmien, għall-iskop u skont il-pattijiet u kundizzjonijiet imsemmija fl-istess abbozzi.”.

Il-Ministru għall-Kompetizzjoni Ġusta, Negozji Żgħar u l-Konsumaturi ressaq din l-emenda verbali għall-kuntratt tal-1st Hamrun Scouts tal-Ħamrun:
“Kull fejn fil-kuntratt tidher iċ-ċifra ta’ €1,000 titħassar u tidħol minflok iċ-ċifra ta’ €100.”. 

Wara diskussjoni qasira ċ-Chairman għadda sabiex ipoġġi l-mistoqsija fuq l-emenda u din għaddiet b’mod unanimu.  Imbagħad iċ-Chairman għadda sabiex ipoġġi l-mistoqsija fuq ir-riżoluzzjoni (flimkien mal-kuntratti inkluż il-kuntratt kif emendat).  Dawn għaddew b’mod unanimu u għalhekk, skond Kapitlu 268 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

RIŻOLUZZJONI DWAR GĦADD TA’ PROPJRETAJIET IMMOBBLI F’DIVERSI LOKALITAJIET TA’ MALTA APPARTENENTI LILL-GVERN TA’ MALTA U/JEW LILL-KOPORAZZJONI ENEMALTA JEW INKELLA MIŻMUMA, OKKUPATI JEW UTILIZZATI MILL-KORPORAZZJONI GĦALL-ĠENERAZZJONI, TQASSIM U PROVVISTA TA’ ENERĠIJA ELETTRIKA F’MALTA U GĦAWDEX.

Iċ-Chairman informa lill-Kumitat li l-Ministru tal-Finanzi, l-Ekonomija u Investiment kien jinsab imsiefer fuq xogħol tal-Gvern u li għalkemm l-Oppożizzjoni fil-prinċipju taqbel mar-riżoluzzjoni xtaqet li d-dibattitu jsir fis-sessjoni plenarja.  
L-Onor. Joe Mizzi kkonferma li għalkemm l-Oppożizzjoni fil-prinċipju kienet qed taqbel mar-riżoluzzjoni kien hemm diversi deputati li riedu jitkellmu u jesprimu l-opinjoni tagħhom fuq diversi affarijiet li għandhom x’jaqsmu magħha u allura kienu qegħdin jitolbu li titressaq għad-diskussjoni fil-plenarja.  

Iċ-Chairman informa lill-Kumitat li hu kien se jirrapporta lill-Kamra li filwaqt li r-Riżoluzzjoni dwar Trasferiment ta’ Proprjetà lill-Community Chest Fund u r-Riżoluzzjoni dwar Trasferiment ta’ Proprjetà lil Diversi Clubs u Assoċjazzjonijiet għaddew mill-Kumitat b’mod unanimu, ir-Riżoluzzjoni dwar għadd ta’ Propjretajiet Immobbli f’Diversi Lokalitajiet ta’ Malta appartenenti lill-Gvern ta’ Malta u/jew lill-Korporazzjoni Enemalta jew inkella Miżmuma, Okkupati jew Utilizzati mill-Korporazzjoni għall-Ġenerazzjoni, Tqassim u Provvista ta’ Enerġija Elettrika f’Malta u Għawdex kienet qed tiġi riferita lill-Kamra għad-diskussjoni.
MINUTI

Il-Minuti tal-Laqgħa Nru. 17 li saret fis-27 ta’ April, 2012, kienu konfermati.

Fis-7:04 p.m. il-Kumitat aġġorna.

